
Аңдатпа 

Мақалада қазіргі таңда Қазақстанның демократиялану жағдайындағы аса маңызды əрі өзекті 
мəселелердің бірі болып табылатын  өкілді билік органдарының сайлау институты арқылы 
қалыптасуы мен даму эволюциясы ерекшеліктеріне салыстырмалы талдау жасалды. Қазақстандағы 
өкілді билікті қалыптастыруда жүргізілген сайлауларды жан-жақты талдап, саяси ғылым тұрғысынан 
баға беру ғылыми мақаланың негізгі мақсаты. Өйткені, еліміздегі сайлау процесі демократиялық 
режимге сəйкес заңнамалық реформаларға ұшырап, жетілдірілу барысында бірталай 
қиыншылықтарға ұшырап, соған қарамастан дамып келеді. Сондықтан мақалада сайлаудың 
эволюциялық даму барысындағы мəселелері салыстырмалы талдау, кросс-темпоралдық салыстыру 
əдістері арқылы зерттеліп, даму ерекшеліктері анықталды. Тəуелсіз Қазақстандағы сайлаулар 
негізінде қалыптасқан өкілді биліктің құрылымы, əсіресе электораттың сайлауға қатысу ерекшелігі, 
Парламенттің Мəжіліс палатасындағы əйелдер үлесі, партиялар саны, орташа жас көрсеткіші 
салыстырмалы талданды. Өйткені, жүргізілген сайлаулар өкілді биліктің сапалы қалыптасуының 
бірден-бір көрсеткіші. 

Аннотация 
В статье дается сравнительный анализ особенностей эволюции формирования и развития 

представительных органов через институт выборов, что является одним из важнейших и актуальных 
вопросов в условиях демократизации в современном Казахстане. Основная цель научной статьи - 
проанализировать выборы при формировании представительной власти в Казахстане с точки зрения 
политологии. Это связано с тем, что избирательный процесс в стране развивается в соответствии с 
демократическим режимом, претерпевает законодательные реформы и трудности в 
совершенствовании. Таким образом, в статье рассматриваются вопросы эволюционного развития 
выборов методами сравнительного анализа, кросс-темпорального сравнения и выявляются 
особенности развития. Сравнивалась структура представительного правительства, сформированного 
на основе выборов в независимом Казахстане, особенности участия электората в выборах, доля 
женщин в Мажилисе, количество партий, средний возраст. Выборы являются одним из основных 
показателей при формировании представительной власти.  

Ключевые понятия. Выборы, электорат, избирательная система, парламент, участие в 
политической жизни, политические партии, демократия. 

Abstract 

The article provides a comparative analysis of the evolution features of the formation and development 
of representational bodies through the institution of elections, which is one of the most important and urgent 
issues in the context of democratization in modern Kazakhstan. The main purpose of the scientific article is 
to analyze the elections in the formation of representative authority in Kazakhstan from the standpoint of 
political science. This is related to the fact that the electoral process in the country is developing in 
accordance with the democratic regime, undergoing legislative reforms and difficulties in improving. Thus, 
the article examines the issues of the evolutionary development of elections by the methods of comparative 
analysis, cross-temporal comparison, and identifies the features of development. Also, the structure of a 
representative government formed on the basis of elections in independent Kazakhstan, the peculiarities of 
the participation of the electorate in elections, the proportion of women in the Mazhilis, the number of 
parties, and the average age were compared. Elections are one of the main indicators in the formation of 
representative power. 

Key concepts. Elections, electorate, electoral system, Parliament, political participation, political parties, 
democracy. 

 
Кіріспе. Қазақстан Республикасының 1995 жылғы Конституциясы мемлекеттік билікті 

ұйымдастырудың негізгі қағидаты ретінде ерікті сайлауды, егемендіктің жəне мемлекеттік биліктің 
қайнар көзі – халық екенін анықтады [1,3].  

Өзінің демократиялық жолын таңдаған кез-келген мемлекет үшін сайлаудың маңызы зор. Өкілді 
билікті қалыптастырушы құрал ретінде сайлау демократиялық режимнің басты белгісі болып 
табылады. Мемлекеттің қалыптасу жолында сайлау институты да жаңарып, дамып отырады. 
Сондықтан, əр кезеңде зерттелген сайлау мəселелері уақыт өте өзектілігін жоғалтып, оны жаңаша 
талдауды қажет етіп отырады. Өйткені, жаһандану жағдайында ғылым мен техниканың даму барысы 
сайлауды ұйымдастыру мен жүргізудің жаңа технологиялары мен əдістерін талап етеді. Демек, 
сайлау процесі үнемі өзгеріп, жаңарып отыратындықтан оны саяси ғылымдар тұрғысынан жаңа 
қырынан талдауды, зерттеуді қажет ететін өзекті мəселе ретінде қарастыруға болады. Сондықтан, 
ғылыми мақалада Қазақстан Республикасының тəуелсіздік алған жылдарынан бергі сайлау 
процесінің даму эволюциясы талданады. 

Мақсаты. Қазақстан Республикасының сайлау институтының қалыптасуы мен даму 
эволюциясын салыстырмалы зерттеу арқылы қазіргі кездегі мүмкіндігін анықтап, болашақ дамуына 
талдау жасау. 

Міндеті. Сайлау процесі уақыт талабына жəне жаһандық даму ерекшелігіне байланысты үнемі 
өзгеріп, жаңарып отыратын процесс. Сондықтан осы мəселені жан-жақты талдап, ғылыми 
қорытынды алу үшін автор зерттеу мақаласының алдына бірнеше міндеттерді қояды. 

- Сайлау процесінің эволюциялық даму кезеңдерін сайлау жүйесін жетілдірудің реформаларын 
талдау арқылы ұсынылып отырған гипотезаны дəлелдеуге тырысу. 

- Сайлау қорытындыларына сүйене отырып, Парламенттің мəжіліс палатасының өкілді билік 
ретіндегі құрылысын салыстырмалы талдау арқылы артықшылығы мен кемшілігін анықтап, тиімді 
ұсыныстарды ұсыну. 

- 2021 жылы 10-қаңтарда өткен сайлаудың ерекшеліктерін, яғни Сайлау туралы Заңға 
өзгерістерін, соңғы сайлаудың қорытындыларын талдап, сайлау процесінің ерекшелігін анықтап, 
болжам жасау. 

Негізгі ұсынылатын ғылыми гипотеза сайлау институты үнемі өзгеріп, жаңарып отыратын 
процесс, сондықтан оның мəселелерін терең зерттеу үшін, оның даму эволюциясына мəн беріп 

салыстырмалы талдау тиімді. Сонда ғана сайлаудың өзекті мəселелерін анықтап, ғылыми 
қорытынды жасап, ұсыныстар беруге болады. 

Концептуализация. Саясаттану ғылымында сайлау мəселелерін зерттеу батыста да жəне 
посткеңестік кеңістікте де қазіргі уақытта кеңінен жүргізілуде. Сайлау институттары көне заман 
ойшылдары үшін негізгі зерттеу объектісі болып табылған. Платон жəне Аристотель өз еңбектерінде 
билікке жетудің жолдары жайлы зерттеуге тырысқан. Ал, билік институттары легитимділігінің 
қалыптасуы жаңа заманның үлесінде. «Келісім шарт» теориясына негізделген мемлекеттің пайда 
болу теориясы қалыптасты. Т. Гоббс [2,83], Дж. Локк [3,78],  Ж.Ж. Руссо [4,75] сайлау мəселесін 
халық өкілдігі билігі туралы ойларымен байланыстырған. Халықтың сайлауға қатысуы туралы 
мəселелерді қазақ ойшылдары да өз зерттеулерінде қарастырған. Атап айтсақ, Абай Құнанбаев, 
Шоқан Уəлиханов, Ахмет Байтұрсынов, Əлихан Бөкейханов еңбектерінен биліктің сайлау арқылы 
қалыптасуының жағымды жəне келеңсіз жақтарын көруге болады. Демократиялық сайлаулардың 
билікті қалыптастырудағы рөлін өз зерттеулерінде Р. Даль [5,156], А. Токвиль [6,554], А.Лейпхарт  
[7,287], Дж.Сартори [8,89], К.Поппер [9,528], С.Хантингтон [10,48] қарастырған. Е.К. 
Ертісбаев[11,460], Ш.А. Құрманбаева[12,24] қазақ-стандық саяси ғылымда сайлау мəселесін 
көтерген алғашқы еңбектер болғандықтан, ол зерттеу жұмыстары өте құнды жаңалық болып 
табылады. Сайлау жүйесінің уақыт талабына сай, өзгеріп, демократиялық институт ретіндегі өкілді 
билікті қалыптастырудағы рөлінің кеңеюі аталған мəселені терең зерттеуді қажет етеді. 

Əдіснамасы. Мақаланың ұсынылып отырған гипотезасын дəлелдеу мақсатында эмпирикалық 
зерттеу əдістері қолданылды. Статистикалық мəліметтер графикаға айналдырылып, салыстырмалы 
талдау жүргізілді. Салыстырмалы талдаудың негізінде қазақстандық сайлаулар барысының 
мəселелерінің кемшілігі анықталып, артықшылықтары көрсетілді. Зерттеудің нəтижесінде ғылыми 
қорытынды жасалып, еліміздің сайлау жүйесінің жетілдірілу жолдары ұсынылды. 

Сайлау процесінің эволюциялық дамуын талдау: мəселелері, жетілдіру жолдары 
Мемлекеттік органдарға сайлау əр қоғамда белгіленген ережелер - сайлау жүйелері бойынша 

өткізіледі. Белгілі бір сайлау жүйесін таңдау мемлекетте орын алған саяси режимге  байланысты.  
Қазақстанда парламент депутаттарын сайлауға байланысты жұмыс істейтін қазіргі заманғы 

сайлау жүйесінің қалыптасуы 1995 жылы 30 тамызда бүкілхалықтық референдум арқылы Қазақстан 
Республикасының Конституциясын қабылдаумен тығыз байланысты. Конституцияның маңызды 
ережелерінің бірі - Парламентті жалпыға бірдей, тең жəне тікелей сайлау құқығы негізінде жасырын 
дауыс беру арқылы сайланатын екі палаталы Мəжіліс депутаттары мен Нұр-Сұлтан мен Алматы 
қалаларының, облыстардың, аудандар мен қалалардың мəслихаттары депутаттары жанама дауыс 
беру арқылы сайлайтын Сенат депутаттарын сайлау болды. Қазақстан Республикасының 1995 
жылғы Конституциясы мемлекеттік билікті демократиялық режим қызметіне сəйкес 
қалыптастырудың нақты қадамы ретінде бағалауға болады. Қазақстан Республикасының жаңа 
Конституциясы саяси жəне институционалдық жүйенің өзгеруіне жəне бұрынғы сайлау жүйесі мен 
сайлау заңнамасын реформалауға алып келді. Сол кездегі сайлау жүйесінің толық бейнесін беретін 
сайлау заңнамасы негізінен Қазақстан Республикасының Тұңғыш Президенті Н.Ə.Назарбаевтың 
1995 жылғы 28 қыркүйекте «Республикадағы сайлау туралы» конституциялық заң күші бар 
Жарлығымен ұсынылды.   

Мемлекеттегі сайлау процесін ұйымдастыратын «Республикадағы сайлау туралы» Заңына 
дейінгі сайлаулар КСРО-да орныққан саяси жүйенің заңнамалық тəртібіне негізделіп жүргізілді. 1988 
жылы 1977 жылғы Конституцияға өзгертулер мен толықтырулар енгізілді, олардың мəні сайлау 
құқығының ережелерін реформалауда болды. Кандидаттар баламалығы институты енгізілді, ал 1989 
жылы КСРО сайлау жөніндегі науқанның айрықша белгісі жариялылық болды. Яғни, сайлаулардағы 
алғашқы демократиялану процесі жүре бастады. 

1989 жылғы 27 қыркүйекте «Қазақ ССР халық депутаттарын сайлау туралы» жəне «Қазақ ССР-
нің жергілікті Кеңес депутаттарын сайлау туралы» заңдар қабылданды. 

1990 жылғы 25 наурызда ХІІ шақырылған Қазақ ССР Жоғарғы Кеңесіне алғашқы 
демократиялық сайлаулар өткізілді. 360 депутаттық мандатқа сайлау алдындағы күресте екі мыңнан 
аса кандидат қатысты. Республика бойынша дауыс беруге сайлаушылардың 84%-ы келді. 

Президент сайлауы Қазақстанның барлық азаматтарының құпия дауыс беруі арқылы жалпыға 
бірдей тікелей сайлау 1991 жылғы 16 қазандағы «Қазақ ССР Президентін сайлау туралы» Заңда 

айқындалды. Сонымен алғашқы демократиялық реформалар Қазақстан Республикасының 
тəуелсіздігін алумен қатар жүргізіле бастады. Сонымен қатар, «Қазақстан Республикасы Сайлау 
туралы» Заңы қабылданғанға дейін «Қазақ ССР халық депутаттарын сайлау туралы» кодексіне 
сəйкес жүргізілді. 

Сайлау процесінің заңнамалық жетілдірілуінің келесі қадамы 1998 жылы қазанда еліміздің 
Негізгі Заңына ҚР Парламентінің өкілеттік мерзімдері мен Мəжіліс депутаттарының санына қатысты 
түзетулердің енгізілуі. Мəжілістің өкілеттік мерзімі 5 жылға, ал сенаттың өкілеттік мерзімі - 6 жылға 
дейін ұзартылды, мəжіліс депутаттарының саны 67-ден 77-ге дейін өсті. Яғни, осы кезеңде Саяси 
партияларға тең өкілдік 67 депутат өзін-өзі ұсыну, 10 партиялық тізім бойынша сайлану құқығы 
енгізіліп, саяси партиялардың азаматтық қоғам институты ретіндегі рөлінің артуына жол берілді. 

Сонымен бірге, сайлау процесінің ұйымдастырылуы да əртүрлі жаңашылдықты тəжірибеде 
сынаудан өткізілді. Атап айтатын болсақ, 2004 ж. электронды сайлау жүйесі енгізілуі. 

2004-2007 жылдар сайлау заңнамасын либерализациялауға бағытталған кезең болды. Кезеңнің 
ерекшелігі - сайлау жүйесінің функционалдық параметрлерінің жақсаруы, демократиялық талаптарға 
сəйкес сайлау заңнамасының халықаралық стандарттарына жақындауы болды.  

Конституциялық реформаның салдарынан туындаған сайлау жүйесінде сапалы жаңа өзгерістер 
2007 жылы болды. Ол бүкіл сайлау жүйесінің өзгерісіне ықпал етті. Жаңа өзгерістерге сəйкес, 
Парламенттің төменгі палатасы пропорционалдық сайлау жүйесі бойынша 98 депутат партиялық 
тізім бойынша, 9 депутат ҚХА-нан сайланатын болды [13].  

Қазақстан Республикасының сайлау жүйесінің жетілдірілуі мақсатында тиімді өзгерістер орын 
алуда. 2009 жылғы реформаға сəйкес, 7-пайыздық кедергіні еңсермеген жағдайда да Парламент 
кемінде екі саяси партиядан тұруы қажет [14]. Яғни, сайлау нəтижесінде қалыптасқан Парламенттің 
құрамының сапалық ерекшелігіне мəн беру тұрғысынан қарастыратын болсақ, тиімді реформалық 
өзгерістер байқалады. 10 қаңтарда мəслихаттарға сайлау алғаш рет партиялық тізім бойынша 
жасақталды. Соңғы өзгерістер сайлау жүйесінің демократиялық жетістігін көрсетеді. 

 
 
 

     
Сурет-1 ҚР Парламенті Мəжілісінің саяси партиялық құрамы  

 
Ұсынылып отырған кестеден Парламент Мəжілісінің саяси партиялық құрамы көрсетілген. 

Салыстырмалы талдаудан анықталғандай, 2007-2011 жылғы 4-ші сайланым бір ғана партиядан 
тұрған. Сəйкесінше 2009 жылғы өзгерістерге байланысты, Парламент кем дегенде екі саяси 
партиядан тұруы принципінің орындалғаны байқалады. Бесінші, алтыншы сайланым құрамы «Nur 

Otan», «Ақ жол», «Қазақстан Коммунистік Халық партияларынан» тұрды. Соңғы жетінші сайланым 
құрамы «Nur Otan», «Ақ жол», «Қазақстан Халық партиясы» саяси партияларынан тұрды. Сайлау 
алдында Қазақстан Комму-нистік Халық партиясы ребрендинг жасап, өз атауларын «Қазақстан 
Халық партиясы» өзгертті [15]. 

2018 жылы Парламент «Сайлау туралы» конституциялық заңға саяси партиялардың партиялық 
тізім бойынша сайланған мəслихаттар депутаттығына кандидаттарды ұсыну құқығын қамтамасыз 
ететін түзетулерді мақұлдады. 

Жоғарыдағы талданған реформалар қазақстандық сайлау жүйесінің тиімді реформалануының 
көрсеткіші. Тəуелсіздік алған жылдардан бастап, жүргізілген реформалар Қазақстан 
Республикасының өкілді билік институттарын қалыптастыратын сайлау жүйесінің біршама 
демократиялық стандарттарға сай жетілдірілгенін көрсетеді. 2021 жылғы 10-қаңтарда өткізілген 
Мəжіліс сайлауы соңғы 16 жылда бірінші рет мерзімінен бұрын емес, конституциялық мерзімінде 
өткізілді. Парламенттік оппозиция институты енгізілуі өкілді биліктің шешім қабылдауы 
барысындағы бəсекелестікті қалыптастырып, тиімді шешім қабылдауды қамтамасыз етеді. 
Мəжілістегі тұрақты комитеттердің бірінің төрағасы, екеуінің хатшысы, бір сессия кезінде кем 
дегенде бір рет парламенттік тыңдау өткізіп, екі үкіметтік сағаттың тақырыбын бекіте алады. 
Тұңғыш рет əйелдер мен жастарға 30 проценттік квота енгізілді.  

 
Сурет-2 

 
Парламент мəжілісіндегі əйелдер үлесі жоғарыдағы суретте көрсетілгендей, əрбір сайланым 

сайын көбейіп келеді. 1995 жылғы сайлаудың нəтижесінде алғашқы сайланымда əйелдер үлесі 
13,40%-ды көрсетсе, 1995 жəне 2004 жылғы сайлаулар нəтижесінде əйелдер небəрі 10 %-ды құрады. 
Əрине бұл Парламент Мəжəлілісі тарихындағы ең төменгі көрсеткіш болды. Ал, 2007 жылғы 
сайланымнан бастап, көрсеткіш үлесі көтеріле бастады. 2007 жылы 18,19%, 2012 жылы 24,20%-ға 
дейін өсті. 2016 жылы 27%-ды көрсетсе, соңғы 2021 жылғы сайлаудың нəтижесінде Парламент 
Мəжілісіндегі əйелдер үлесі 28,80%-ға жетті. Бұл көрсеткіш Мəжілістегі əйелдер үлесінің өскенін 
көрсетеді [16]. 

Жалпы əйелдердің Парламент мəжілісіне сайлаулары негізінде қалыптасқан құрылымындағы 
əйелдер үлесін көбейту мақсатында соңғы өзгерістерге сəйкес 30 пайыздық квота енгізілуі біршама 
жағдайды өзгертті. 

Демократиялық сайлау – халықтың азат еркін анықтайтын жəне оны жүзеге асыруға жетектейтін 
саяси құрал. «Біз – Қазақстан халқы» деген қағиданы тек ашық, адал, таза, демократиялық сайлау 
нəтижесінде нақты мазмұнмен толтыруға мүмкіндік бар. Əділ сайлаулар биліктің классикалық түрде 
үшке бөлінуін қамтамасыз етіп, қоғамдағы билік əрекетінің тежемелік, тепе-теңдік принципін іске 
асырады. 

Қазақстан Республикасы Парламенті Мəжілісінің қалыптасу эволюциясына тоқтала отырып, 
өкілді орган ретінде сайлану ерекшелігіне саяси талдау жүргізсек, оның қазіргі күнгі қалыптасу 
ерекшелігі мен мəселелері анықталады. Сайлау арқылы қалыптасуының басты талабы электораттың 
қатысу көрсеткіші.  Қаншалықты халық сайлаудағы өздерінің саяси құқықтарын түсінеді соған 
байланысты өкілді биліктің қалыптасуына əсер етеді. 

 

 
Сурет-3 

 
Сонымен Қазақстан Республикасы Мəжілісіне сайлауға электораттың қатысуы көрсеткішіне мəн 

беретін болсақ, бірінші сайланымда біршама қатысу көрсеткіші жоғары, яғни 79,80% болды. 1999 
жəне 2004 жылдар халықтың өатысу көрсеткіші төмендеді, ол 62,50 жəне 56,49%, ал, ең жоғары 
халықтың қатысуының көрсеткіші Парламент Мəжілісінің 4-ші сайланымында яғни, 92,58% -ға 
дейін көтерілді. 2007 жəне 2012 жылдары 75 пайыздан жоғары көрсеткішті байқауға болады. 2021 
жылы 1999 жылғы сайланымға сəйкес 63,30% электораттың  сайлауға келгенін көруге болады[17]. 

Сонымен демократиялық сайлаулар талабының негізгі принциптерінің бірі электораттың 
сайлауға келіп, өз қалаулары бойынша таңдауларын жасауы. 2021 жылғы 10 қаңтардағы сайлаудағы 
қатысудың басқа жылдармен салыстырғанда төмен болуының бірден-бір себебі бүкіл əлемдегі 
COVID-19-ға байланысты орын алған пандемия жағдайы. Халықтың көпшілігі денсаулықтарына 
жəне аурудың алдын алу мақсатына байланысты қатыса алмады.  

Сонымен бірге, сайлау мəселесін зерттеушілердің көтеріп жүрген өзекті мəселелерінің бірі 
сайлаулар негізінде Парламент Мəжілісі құрамының өзгерісі, яғни жастар үлесі. Өйткені, үлкен 
жастағы адамдарға қарағанда қазіргі ғылым мен техниканың жылдам қозғалысы жағдайында 
өзгерістерді жылдам қабылдап, шешім қабылдай алатын жастардың өкілді билік органдарынан 
көбірек орын алуы тиімді. 2021 жылғы сайлаудағы басты жаңалықтардың бірі Парламент 
Мəжілісіндегі жастардың санын 30 %-ға дейін көтерілуі. Осыған байланысты мəжілістің бірінші 
сайланымынан бастап, заң шығарушы органдағы жастардың сандық үлесі салыстырмалы талданды. 

Сурет-4 

 
Кестеге назар аударатын болсақ, ҚР Праламенті Мəжілісі депутаттарының орташа жас мөлшері 

көрсеткіші біршама жасарған. Атап айтатын болсақ, 2004 жылғы Парламент Мəжілісінің орташа 
жасы       53-ті құраса, 2007 жəне 2012 жылдардағы 4 жəне 5-ші сайланымдарда орташа жас мөлшері 
өсіп, 56 жасты көрсетті. 6-ші сайланымда 55 жас, ал, соңғы өзгерістерге байланысты орташа жас 
мөлшері 46 жас болып кеміді. Сондықтан, өкілді органның орташа жасын жасарту жөніндегі шешім 
сайлау барысында 30 пайыздық квотаны сақтау принципі тиімді[18]. 

Сондықтан, еліміздің сайлау жүйесінің эволюциялық жолмен реформалана отырып, жетілдірілуі 
жалпы қоғамның келісімді дамуының мүмкіндігі екені талдау барысында анықталды. Əсіресе соңғы 
өзгерістер сайлау жүйесіне тиімді өзгерістер əкелгені сөзсіз. 

Қорытынды. Қазақстан Республикасының демократиялық даму жолы сайлау процесінің əділ, 
өткізілуімен тікелей байланысты екені қарастырылды. Егер халық өзінің қалауымен таңдаған саяси 
партиясына дауыс беретін болса, кəсіби Парламент азаматтық қоғам институттарының қалаған 
заңдарын талқылап, əділ шешімдер қабылдап, тиімді заңдарды шығаратыны сөзсіз. Əділ сайлаулар 
нəтижесінде құрылған өкілді орган азаматтық қоғам талабын қанағаттандыра алатындай жұмыс 
жасайтындай жағдайда болса, еліміздегі əртүрлі наразылық жағдайлардың да алдын алу мүмкіндігі 
жоғарылайды. 

Талдау барысындағы эмпирикалық  зерттеудің нəтижесіне сүйене отырып, төмендегі 
қорытынды алынды: 

- Сайлау процесінің эволюциялық даму кезеңдері талданып, заңнамалық реформалануының 
тиімділігі қарастырылды. Яғни, зерттеу барысында сайлау жүйесін жетілдіруінің нəтижесі ретінде 
Парламенттің Мəжіліс палатасындағы əйелдер үлесінің артуы, саяси партиялардың əркелкілігі оның 
плюралистік сипатының дамып отырғаны анықталды.  

-  2021 жылы 10-қаңтарда өткен сайлаудың ең басты ерекшеліктері ретінде Парламенттік 
оппозиция институты енгізіліп, Мəжілістегі тұрақты комитеттердің бірінің төрағасы, екеуінің 
хатшысы, бір сессия кезінде кем дегенде бір рет парламенттік тыңдау өткізіп, екі үкіметтік сағаттың 
тақырыбын бекіте алуы, əйелдер мен жастарға 30 проценттік квотаның енгізілуі отандық сайлау 
жүйесі дамуының басты қадамы ретінде анықталды.  

Сондықтан, еліміздің сайлау жүйесі үнемі жаһандану жағдайына сəйкес, дамып, жетілдіріліп 
отыратын динамикалық процесс ретінде қарастырылып, азаматтық қоғам мен билік 
институттарының тиімді қатынаста жұмыс атқарып, мемлекеттің эволюциялық дамуына тікелей 
ықпал ететін институт ретінде қарастырамыз.   

